
Horographie.


ON ne la peut mieux repreſenter qu’elle eſt icy, par la 
Peinture d’vne ieune Femme qui a ſur la teſte vn
Horloge de ſable & des aiſles ; en ſa main gauche
vne Regle & vn Compas, & en la droite vn autre
Horloge, ſur qui le Soleil darde ſes rayons ; & par l’ombre qui
s’y fait donne à connoiſtre les heures.

On la peint ieune, pour faire voir que les Heures renouuellent
ſans ceſſe leur cours, & le mouuement ſucceſſif qu’elles
font l’vne apres l’autre.

L’Horloge de ſable, & les aiſles qu’elle a ſur la teſte, ſignifiẽt
la merueilleuſe viſteſſe des meſmes heures, dont parle Petrarque
en ſon Triomphe du Temps, où il dit,



Que les heures, les iours, les mois, & les années,

Ne ceſſent de voler, etc.




Sa Robe de couleur celeſte eſt le ſymbole d’vn Ciel ſerain,
où le Soleil deuelopé de nüages, nous fait cõnoiſtre les heures.

Pour ce qui eſt du Compas, & de la Regle qu’on luy met en main,
c’eſt pource que l’vn & l’autre ſont entierement neceſſaires,
pour faire les diuiſiõs des lignes, & en former les qualitez. 




Iconographie.


IEne m’arreſte point à donner l’intelligence de cette Figure, dautant qu’elle s’explique aſſez d’elle meſme par ſon rapport auecque les precedentes. 




Symmetrie.


ELle ſe donne à connoiſtre par vne Femme de ſinguliere 
beauté, bien proportiõnée en toutes les parties 
de ſon crops, dont le milieu ſe couure d’vne Eſcharpe 
bleuë, ſemée d’Eſtoilles, & où ſont repreſentées
les ſept Planettes. A quoy i’adiouſte qu’elle a deuant elle la ſtatuë
d’vne Venus toute nuë, dont elle prend les proportions,
auec vn Compas & vne Regle qu’elle tient en ſes deux mains.

La Symmetrie, dont le nom tiré du Grec ſignifie vne iuſte &
conuenable meſure qui ſe fait de toutes ſortes de choſes, eſt icy 

